
Forord

Kreft rammar kvar tredje nordmann i løpet av livet. Kvar dag er det nokon som får den tunge beskjeden. Kvar dag er det nokon som må lære seg å takle sjokket og redsla som følgjer med kreften. Alle kjem på ein eller annan måte i kontakt med denne sjukdomen i løpet av livet, enten det er dei sjølve eller familie og vener som blir råka. Det er mange typar kreft, og det er ulike prognosar. Nokre få kan bli heilt friske og kome seg tilbake til livet slik det var før sjukdomen ramma, medan andre må lære seg å leve med kreften.

Denne teksten har blitt til i alt det vanskelege eg opplevde då eg fekk tilbakefall av livmorhalskreft i 2019. Den er skriven medan eg har vore langt nede og djupt deprimert, men den er også skriven når eg har hatt oppturar og sett lyst på livet. For korleis klarer ein å behalde håpet og trua på livet når ein får konstatert ulækjeleg kreft med spreiing og legane seier at du sannsynlegvis ikkje har meir enn eit par år igjen å leve?

Mi historie handlar om korleis det går an å leve med ulækjeleg kreft, og korleis det er mogeleg å halde seg flytande når livet går i svart. Eg sit ikkje på fasiten, men eg har funne ein måte å handtere dette på. Denne boka handlar ikkje om utanlandsreiser og eksperimentell behandling for å kurere kreft. Det har ikkje mangla på råd om mirakelkurar og tips til korleis eg kan bli kvitt kreften for godt. Det finst både bøker og filmar der ute som lovar at kreften kan kurerast viss ein et og tenkjer riktig. Eg tok tidleg eit val om at eg skulle lytte til legane og følgje deira råd. Likevel dømmer eg ikkje dei som vel annleis. Det er lett å forstå at ein vil prøve absolutt alt når krisa rammar.

Gjennom boka kan du følgje meg frå eg fekk tilbakefall av kreft i desember 2019, og fram til sommaren 2022. Mi historie er ikkje unik, men eg håpar at den kan vere til hjelp for andre som har kreft, kjenner nokon som har det, eller har mista nokon til denne fæle sjukdomen. Det kan vere godt å vite at vi ikkje er åleine når krisa rammar, og at det alltid er eit eller anna slags håp. Eg har mista håpet fleire gongar undervegs og vore inne i dei mørkaste krokane. Heldigvis har eg klart å finne det igjen. Utan håp er det vanskeleg å leve med ulækjeleg kreft. For inst inne ber eg på eit lite håp om at eg skal bli frisk igjen, og at eg skal oppleve å bli gamal. Forskinga går stadig framover, og fleire og fleire overlever kreft. De blir ikkje kvitt meg så lett. Eg er her enno!


6. desember 2019

Det går ein slange ut frå ryggen min. Ein tynn slange som endar opp i noko som liknar på ein stor plastpose. Posen er festa til jernsenga eg ligg i. Den er ikkje på langt nær full, men i løpet av natta vil den vere fylt opp med raud urin. Ekkelt? Jau, visst er det ekkelt. Her ligg eg i ei spinkel seng på Radiumhospitalet med ein slange ut frå venstre nyre. Nyleg har eg blitt lagt i narkose og fått operert inn eit dren frå den eine nyra mi. Eg klarer ikkje puste, og eg klarer ikkje tenkje. Alt er berre uklart. Eg ser nedover kroppen min og på slangen som er festa rundt halve ryggen og til slutt munnar ut i den svære posen. Sjukepleiaren seier eg må sove med denne posen til i morgon. Då kan dei kople på ein mindre pose som dei festar på låret mitt. Etter det kan eg få lov til å kome heim for nokre dagar, før eg må tilbake på sjukehuset for å bli grundigare undersøkt. Men før den tid kan eg få lov til å dra heim, med ein pose på låret med min eigen urin i. Det er eg ikkje spesielt interessert i. Aller helst vil eg leggjast i narkose og bli vekt opp att når dette marerittet er over. Eg vil ikkje døy, men eg vil heller ikkje leve dette livet dei har staka ut for meg. Eg vil ikkje leve eit liv der eg berre kan dusje ein gong i veka, og der eg må ha hjelp av heimesjukepleia for å få skifta ut leidningar og posar med urin.

